
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХҮҮШИЙН НАМАРЖААНЫ НАРАН

	(Өгүүллэг)

	 

	Тогоонд өрөм, гадаа хяруу дарайлгасан сэрүүн тунгалаг өглөө байв. Зөөлөнгийн шанд ургах нарнаар хүүшлэх тулд тэнд намаржиж байгаа хот айлыг нар гийгүүлэх үес бага үд хэдийн шахсан байжээ.

	Өглөөний ажил дуусаж, үхэр хонь бэлчихэд гагцхүү адуу манасан Авир гэдэг бага хүү манасан сүргийн хамт өдий болтол бараа сураггүйд бултаар түгшиж эхэлжээ.

	Чандманилан буусан энэхэн хот айлын баруун гэрийн үүдэнд хэдэн хүн зогсоод ийш тийш их л саравчлан саравчлан харж, элдэв таамаг хэлэлцэж байжээ.

	— Энэ бас жигтэй юм даа. Адуугаа алдчихаад л эрээд явчихдаг хэрэг байж дээ! гэж зулайнаасаа сийрч яваа буурал үстэй янхир хөнхөр өвгөн хацар дээрх мэнгэнийхээ үсийг имрэн байж хэлэхэд:

	— Манаж хоноод хаанаас алдах вэ дээ! Мориноосоо ойчоод л ясаа ташчихсанаас зайлахгүй!.. Ойрдоо зүүд зөн ч нэг л муу. Өөрснөө манах нь яадаг юм. Архайж дархайсан эрчүүл хахалдаад байгаа хэр нь өөдөсний чинээ нялх амьтныг явуулчихсан байх юм. Юу ч гэх вэ дээ? гэж гаслан зовлонгийн хүнд хүчир, ажил амьдралын бэрхэд дарагдсаар ийм болсон болов уу гэлтэй шувтан цээжтэй шөмгөр хөх авгай сүүтэй хувин барьсан чигээр цухалдан өгүүлэв.

	Үрийнхээ төлөө санаа их л зовсон эхийн тэр үгэнд өвгөн тэр хоёрын өрх ам тусгаарласан их хүү нь болох явцуу магнайдаа ганцхан гүн атираатай, лухгар лут эр хариу тавьж:

	— За ээж та юугаа яриад байгаа юм. Түүнийг чинь хэн явуулаа вэ? Өөрөө л гуйгаад салахгүй байсан даг. Унтаж ширгэж байгаад л адуугаа алдчихаа л даа. Өөр яах вэ! Харин хагас өдрийн саам алдуулчихлаа, хар новш чинь! гэснээ дэргэд нь амаа ангайн чагнаж зогссон бяцхан охинд: — Чи гүй. Хүргэн ахынхаа дуранг аваад ир! Бараа тороо харагдахгүй бол явж эрэхээс дээ, новшийг чинь!.. Муу хүнийг зар, зарсан хойноо өр... гэж хүнгэнэв.

	Хойд гэрээс охины авчирсан дурангаар тэр лухгар эр уудам хөндийг өгсүүлэн уруудуулан дурандахад хоёр хөгшин зэрэг зэрэг:

	— Юм алга уу? Бараагүй биз? гэж шалгаав.

	Гүжирмэг эр нүдэндээ хамаг анхаарлаа хандуулаад, түүний ам, ухаан хоёулаа завгүй байгаа бололтой дуугүй байснаа сумын төвийн зүг шагайгаад мэлзээгээ авсан хүний янзтай тайвнаар:

	— Тэгнэ ээ тэр! мөн л байна. Адуу руугаа одоо л очиж явна. Хүрмийн өвөрт адуугаа хаячаад үхсэн үлийгээ (үлээгээ) эрээд тэнээд явчихдаг новш бол? Төвөөр айл хэсээ вий, хувхай чинь! гэж хэлэхэд нь хоёр хөгшин сая санаа амарч, өвгөн:

	— Гайхлыг хуухай! Шөнө айгаад төвийн дэргэд шал болсон газар адуугаа ээрчээ л дээ гэж бөвтнөв. Бөөвгөр авгай:

	— За амьд л яваа бол ч яах вэ, цаашаа! гэж хэлээд гэртээ оржээ.

	Хөвөнтэй дээл хөөргөн бүсэлж, эсгий гутал хөлдөө угласан торомгор нүдтэй Авир хүү хуйвтай богино ёзоороор хэдэн адуугаа өршөөлгүй шилбүүрдэн хөөж явав. Гүү голдуу энэ сүрэг найрсгаар толгой хаялан байн байн унгас алдаж, дэл сүүлээ хөдөлгөн ергөхөд сүүлний нь уг, гуяны нь зураанд тосон хөлс чийхран харлаж харагдана. Адууны хөлийн дороос улаан шаргал тоос, агь гангын ариун үнэр, адууны хөлс хулмасны нялуун үнэртэй холилдон дэгдэж хамар цоргиж байжээ. Адууны туурайд өмхий өвс царвангийн тоос түвэгдэн наалдаж, хушин шар болгон будаж байв. Жаал хүүгийн унасан цалгим амтай, ялдам ааштай шодон буурал үрээ нь хөлийн хөнгөн, хөдөлгөөний тавтиргүйд год шод харайлгахад бяцхан эзэн нь уурсан амыг ангалзтал жолоо цулбуурыг угзчин явав.

	Жаал хүү сургуулийн гадаа тусгай сургуулиас шилжиж ирсэн танхай «бандид» ам хэлээр доромжлогдсондоо гутран хорсож, хөмсөг зангидан думбайж, ууртай явжээ.

	Энэ жил би хэрэггүй л тэнхимээ төгсгөж дээ. Тэгээгүй сэн бол тэнхим, тусгай сургууль хоёрыг нэгтгэж бага сургууль байгуулахад энэ сургуульдаа л сууж байх байсан юм. Аягүй бол би сурагчдын зөвлөлийн дарга нь ч болох байсан байх. Тэгсэн бол ганц болох байж дээ. Тэгсэн бол... тэр муу нармигар бандийг зад дуудуулж авчраад л «Хай нөхө-өр! Сургуулийн сурагч хүн ингэж хүн доромжилж болдог юм уу? Авзагын хүрээний банди байсан шигээ танхайрч болохгүй шүү. Мэдэв үү? Наад захаа товчил! Гараа өргөөд зогс!» гэж ирээд л ёстой нэг гөлөлзүүлэх байлаа даа...

	Авирын ингэж бодоход нэгэн мөчийн өмнө сургуулийн хашааны гадаа дайралдаж өөрийг нь «Хөвөнтэй дээлтэй хөдөөгийн жаал, эсгий гуталтай эсэргүү банди» гэж дооглож байсан эмсгий шүдтэй, эрэг духтай магшгар шар жаал шантгар хамар дээрээ хөлс бурзайлгаад урд нь гөлөлзөн зогсож байх шиг их л бахтай санагдаж байлаа. Мөрөөдлийн ялалт ингэж сэтгэлд нь ургаад ирэхэд хүүгийн бах тав нь ханаж, хөмсөг нь тавигдаад үргэсэн торомны нүд шиг сөрвийсөн урт сормуустай лүнтэн хар нүдэнд нь агшин зуур жавартай инээмсэглэл жирвэсхийж билээ.

	Гэтэл тэр инээмсэглэл дорхноо алга болов. 

	«Гэтэл би энэ жил сургууль ч үгүй... Нээрэн л хөдөөгийн жаал болох гээд байгаа шүү дээ. Хуваарьтай Архангайн дунд сургуульдаа л явчих юм сан. Заавал явах юм сан! Ээж хэчнээн дургүй байсан ч хамаа алга. Тэгээд энэ жаалыг бага сургуулиа төгсөөгүй байхад нь багш болоод эргээд ирэх юм сан! Тэгвэл «За хө, чи дунд сургуулийн сурагч хүнийг юу юу гэж доромжилдог бил ээ? Эсгий гуталтай эсэргүү банди гэдэг бай луу? Тэр чинь юу гэсэн үг вэ?» гээд л харин нэг гөлөлзтөл нь асууна даа. Тэгвэл тэр жаал багшийгаа сурагч байхад нь мэдэлгүй дайрч доромжилсондоо яаж гэмшиж, шилээ маажиж зогсох бол?» гэж бодож үзэв.

	Гэвч энэ бол үнэн байдал биш хүсэл мөрөөдөл гэдгийг санаж хүүгийн царай дахин гунигтай дүнсгэр болов. Ер нь ч тэгээд хүрээний (Бишрэлт гүнгийн хүрээг хэлжээ) нусгай банди нар сургуульд орж, гоё сайхан хүрэн илгэн цэрэг цамц, ногоон илгэн өмд өмсөж, ном сугавчлаад ёстой чекист шиг алхалж явахад дөрвөн жил ном үзсэн тэнхимийн онц гарамгай сурагч хөдөө газар гандаа хаягдаад, хөвөнтэй дээл, эсгий гутал өмсөж адуу манаад, бас дээр нь «эсэргүү банди» гэж доромжлуулж явдаг нь даанч гомдолтой байжээ.

	Энэ бүхэнд маллах хүнгүй гэгддэг энэ хэдэн адуу, сургуульд явуулах дургүй байгаа ээж, тэр дундаас хэдэн жилийн өмнө Архангай дээр өртөө залгуулж байсан жаал ахыг нь алсан эсэргүү лам нар л хамгийн их гэм буруутай байсан нь шиг санагдав. Тэр ахыг минь эсэргүү лам нар алчхаагүй бол одоо ээж минь намайг Архангай руу сургуульд явуулахдаа дургүйцэхгүй л байх байсан. Тэр эсэргүү лам нар одоо байдаг болов уу? Манай хүрээн дээрээс ч зөндөө эсэргүү лам нар баригдсан. Байдаг болоод тэр байх. Эсэргүү! Балагтай эсэргүү нар!» гэж бяцхан Авир хүү элдвийг бодож адуугаа дагаад гэлдрүүлж явжээ.

	Гэнэт:

	— Хөй1, новш минь, чи бушуулаач! гэж гүжирмэг зоримог их ахын нь хашхирах дуу гарсанд харвал бараг гэрийнхээ гадаа ирчихсэн байжээ. Адуугаа дэвсэг дор, шандын хаялгад зүлгэн дээр шаалттай байгаа зэлэн дээр хураав.

	— За хүү минь чи яачхав аа? гэж аав, ээж, ах, дүү нь асуух сонирхох, гайхах, зэмлэх хосолсон харцаар жаал хүүг угтахад Авир:

	— Зүгээр гэж дуулдахтай үгүйтэй дуугараад уяаны зүг уруу царайлан гэлдрэхэд «Мань эр юу гэж галлах бол?» гэж зальтай учирлал гаргана байх гэж хүлээж байсан тэд хойноос нь гайхан харж:

	— Энэ хүү яачхаа вэ? Арай шөнө юмнаас айчхаагүй байгаа даа?

	— Харин ээ, бие нь муу байгаа юм болов уу?

	— За-а! баашилж л байгаа биз? гэлцэн эс оносон таавар хэлэлцэв.

	Сүүлийн үгийг гүжирмэг ах нь хэлсэн хэрэг бөгөөд тэр лужир эр намрын налгар тэнүүнд хэдхэн гүү барьж хамраар ханхийм «чихэр» шиг амттай хярамгүй айраг исгэж хавийн улстай хуваан ууж, намрын жихүүн шөнийг өнгөрөөх дуртай тулд хагас өдрийн саам алдуулсан «новшийн жаалыг» уучилж тэвчихгүй байсан ажээ.

	Тийнхүү унагаа зэллэж дуусаад аавтай нь хамт гаднаас орж ирсэн том ах нь баруун вандан орон дээр урвайж суугаа дүүгээ үзээд уур уцаартайгаар:

	— За новш минь, чи юундаа урвайгаа вэ? Сумын төвөөр хэсэж сургуулийн хүүхэдтэй эрхэлж зодолдсон чинь багадаа юу? Өдий том болсон юм байж, эрхлэхээс л өөр юм мэдэхгүй шүү! Дэндүү юм. Сайхан мэдээрэй чи! Чамаас болж хагас өдрийн хайран саамаа алдлаа гэж зэмлэхэд зүүн орон дээр ширдэг дэлгэж нэг захаас нь хуйлан тэврээд буруу харан ширж суусан ээж нь айлгасан эх хүний аялгаар:

	— Өө хүү минь, наадах чинь биднийг хаяад сургуульдаа явна гэж урвайж байна. Архангай орох гэнэ. Өнөөх жилийгээч ахтайгаа адилхан болсон ч хамаагүй гэж загнаж байна. Багш нь ч яв гэж байна гэнэ. Сургуулийн багачуул наадахыг чинь «Эсгий гуталтай эсэргүү банди» гэж дооглодог гэнэ. Яасан ч их үгтэй задарсан багачуул вэ? Ер нь тэгээд эсэргүү мөн бишээ дуулдаг газар нь очоод дуулбал таарна даа. Юу хийх вэ? Ойр шиг газар бол ч бас яах вэ. Очиж очиж манайханд муу удсан Заяын бааюу руу явах юм гэнэ дээ. Явбал явна л биз. Үхвэл ч үхнэ л биз. Хүний үг дуулахгүй хүүхэд, өөрөө л мэдэхээс... гэж айлгасан аялгаар үглэхэд жаал хүүгийн харц улам доошилж, тэр хүү гутлынхаа хоншоорыг тэвчээртэй гөлийн ширтэж байв.

	Орж ирэнгүүтээ зуухны аманд сууж, түрийнээсээ урт гэгчийн мод толгой гаргаж, ташаан дээрээ зүүсэн хүүдийтэй тамхинаас нэрж аргалын цог хайчаар хавчин авч тамхиа асаагаад хоёр хацраа хонхолзуулан сорж бодол болон суусан өвгөн:

	— Аа мэдэхгүй хөөрхий!.. Яадаг ч юм байгаа юм. Уг нь хүүгийн явна гэдэг бас ч аргагүй. Явдаг цаг нь болчихлоо доо! Ганцхан одоо ингээд явуулна гэхэд бас бэрх байна аа даа. Тэр барааны хол газар яаж ч хүргэж өгдөг шүү юм. Яаж ч эргэж тойрч байх юм. Өвдөж зовбол ч яах юм?! гэсэнд

	— Новшийг явуулж яах юм бэ?! Гачигдал мэдүүлж гаргаж аваад л малаа харуулж байхгүй юу. Ер нь ч тэгээд ээж та хоёр гар хөлийн үзүүр болж байгаа ганц хүнээ явуулчхаад хэндээ найдаж суух гээ вэ? гэж том ах нь хэлэв.

	Хүү ахыгаа зам дээр тээглэсэн бул хар чулуу шиг урам хугарсан харцаар хялам хийсэн боловч харин дахин гутлын хоншоороо ширтээд дуугүй суув. Заваанаа аав нь:

	— Бас цаанаасаа яв гэсэн хуваарьтай заавартай юмыг бид явуулахгүй гээд аваад үлдэж болох уу? Ялтай, янхтай ч юм болох юм бил үү гэж айх юм байна шүү дээ. Газар нь л даанч хол юм. Түүнээс биш миний хүү ямар эрдэм ном үзэхдээ хүнээс дордох биш! гэж хэлэв. Эцгийн энэ үгэнд эрдэм сурахдаа онцгой гэж хүүгээрээ бахархсан янз илэрхий байсанд:

	— За за! Аав та энэ новшийгоо дандаа дөгөөж онгироож байх юм. Энэ цагт эрдэм ном үзээд үзээд юу гийгүүлж байгаа юм. Шал дэмий, толгойдоо булуу хураахаас л цаашгүй. Гачигдал мэдүүлээд гаргаж авсан нь л дээр... За байз, гачигдал гэснээс... би эртээр нэг өргөдөл бичүүлээд авсан юм байна шүү. Өнөөх Амбаагийн охин бас Архангайд сургуульд суух болоод гачигдал мэдүүлнэ гэж өргөдөл бичиж байхаар нь би бас бичүүлж авсан юм. Түүнийгээ би хаана хийлээ дээ, байз! гэж өврөөсөө том ширэн хэтэвч гаргаж, салаа салбанг нь нэгжиж гарахад Авир хүүгийн нүд түгшүүртэй сортойж, түүний хувь заяа нь энэ хэтэвчнээс шийдэгдээд гарч ирэх гэж байгаа юм шиг ахынхаа гарын хөдөлгөөн бүрийг дагуулан ажиглаж байв. Хүү мэдээж хэрэг «битгий олдоосой бил ээ» гэж санаж байсан нь лавтай боловч, гай болж, тэр дөрөв нугалсан ганцхан хуудас цаас хэтэвчнээс гараад иржээ.

	— Өө новш, энэ байна. Би ер нь одоо мордоод сумын төв оръё байз! Наад новшид чинь чөлөө мэдүүлдэг хэрэг. Нам, засаг ардынхаа гачигдал зовлонг харах байлгүй яах вэ гэж боссонд,

	— Ёстой доо. Харалгүй яах вэ! Хүү минь мордож үз. Ах нь бас ингээд Заяын бааюу руу өртөөнд яваад эндсэн юм гэхгүй юу? Ямар худлаа юм биш. Одоо энэ хүүгээ тийш нь яасан ч явуулахгүй гэж хөгшин эх нь уйлж байна гэж хэл, Хамаатай юу! гэж ээж нь том хүүгийн саналыг дэмжихэд гайхаш нь тасарсан отгон хүү дэмий л аавынхаа амыг ширтэв.

	Тэгтэл

	— За, за тэгвэл тэг дээ. Харин чөлөөлөхгүй, үүг сааггүй хөөгөөд унах юм биш биз дээ! гэж аав нь хэлж хүүгийн урмыг их л хугалжээ.

	«Яршиг. Би сургуульдаа заавал явна!» гэж жаал хүү сэтгэлдээ бухимдан үглэж байсан боловч түүнийгээ гарган хэлж зүрхэлсэнгүй. Тэр хэдэн өрх айлын хэргийг энэ гүжирмэг ах нь санааны зоргоор тас шийдэх учир бага дүү битгий хэл, хэн ч түүний үгийг няцааж дийлдэггүй юм байжээ. Иймд Авир хүү сургуульд явахаас өнгөрлөө гэж гашуудан бодов.

	Том ах нь зүүн хатавчинд байгаа эргэнэг дээрээс том хүрэн туушаан авч баруун хаяаны хэцээс дүүжилсэн хөхүүртэй айргаас хийж хоёр хулыг залгилаад гарч мордон сумын төв рүү давхижээ.

	Авир хүү «Сумын захиргаа гачигдлын өргөдлийг битгий хайхраасай бил ээ» гэж сэтгэлийн угаас хүссэн боловч найдлага алга байв. Тэр хүү дэмий л гадаа гарч давхин холдож яваа ахынхаа хойноос гуньхралтайгаар удтал харж зогсов.

	Эргэн тойрон хөдөө тал хоосон цөлдөм цэв цэлийн, гагцхүү шивээн толгой гандан халиурч салхины аясаар намс намс долгилж байгаа харагдана. Ойр байгаа шандын зүлэг зандан ягаан өнгөөр мөн л долгилон байна. Салхи жихүүн, сэтгэл гунигтай байв. Холдон давхиж яваа ахын бараа улам жижгэрэн бөртийгөөд энэ хүүгийн баяр баясгалан, сургууль, ном эрдэм цөмийг нь аваад холдон зугтааж одох мэт санагдана.

	Хөөрхий жаал толгой унжуулан гэртээ орж мөнөөхөн баруун орон дээр буруу харж хэвтэв. Түүний нүдэнд нулимс цийлгэнэж, хоолой дээр нь юм тээглэж байжээ. Урьд шөнө адуу манаад нүднийхээ хорыг гаргах гэж хэвтлээ гэж аав ээж хоёр нь бодоо биз. Гэтэл хүүгийн нойр хулжиж, элдвийн гунигтай юм бодогдож, дуугарах ч үгүй, хөдлөх ч үгүй нүд анин хэвтэж байжээ. Адаг сүүлдээ нойргүй адуу манаж ядарсандаа аргагүй зүүрмэглэв. Тэгээд хар даран зүүдэлжээ.

	Гэрийн нь хаяагаар гарсан замаар хөнгөн тэрэг хурдалж явах шиг. Ажиглавал түүн дотор багш нь сууж явна. Хүү баярлан гүйж, гараа өргөн тэр машиныг зогсоогоод өврөөсөө өргөдөл гарган багшдаа өгөх зуур «Багш аа! Би Архангай аймгийн дунд сургуульд хуваарьтай шүү дээ. Та мэднэ. Та намайг одоо аваад яваач!» гэж гуйж байх шиг. Багш нь өргөдлийг авч хөмсөг атируулан уншиж байх мэт. Тэгснээ өргөдлийг нь урж хаяад «Өргөдлийн ч хэрэггүй. Тийш нь чамайг явуулах ч үгүй» гэж ууртай хэлээд сүнхийж, тэрэгтэйгээ нисээд явчих шиг. Жаал хүүгийн гол харлаж, хойноос нь «Багш аа! багш аа!» гэж малгайгаараа даллан гүйж ч байх шиг. Гэтэл араас нь нэг хүн хөөж яваа юм шиг. Бодвол ах нь сургуульд явуулахгүй гэж барьж авахаар элдэж яваа бололтой. Хүү хар хурдаараа зугтаах гэтэл хөл нь хөшчихөөд огт хөдөлж өгөхгүй тарчилж байтал өнөөх хүн гүйцэж ирээд мөрөн дээрээс нь шүүрээд авлаа. Харвал ах нь зодох гэж ташуур далайх шиг. Ахиулаад харвал ах нь биш, сагарсан орхимжоо чирсэн нэг эсэргүү лам аахилан уухилан «Чи сургуульд явна байх аа! Чамайг явуулахгүй дээ!» гээд занаж байх шиг. Хүү түүнд баригдсандаа дэмий л уйлах гэтэл... сэрчихлээ.

	Энэ үед ах нь сумын төвөөс эргэж ирээд сумын даргад хэрхэн гачигдал мэдүүлж өргөдөл өгсөн, тэр дарга хэрхэн хөмсөг атируулан уншиж байснаа өргөдлийг нь урж хаяад:

	«Өргөдлийн ч хэрэггүй. Тийш нь явуулахаа ч байсан. Манай энд шинэ аймгийн төв дээр дунд сургууль байгуулсан. Тэнд дүүгээ бушуухан хүргэж өг» гэж тушаасныг ярьж байсан юм санжээ.

	Тэгээд тэр лужир эр гайхаш барагдсан бололтой:

	— Сумын дарга тэгж новшроод болохгүй юм. Одоо яадаг шүү юм билээ гэсэнд аав нь:

	— Шинэ аймаг гэж энүүхэн Булган дээр үү? Тэгвэл ч харин болж дээ. Ойрхон юм чинь юу байх вэ? Хониныхоо мориор ч хүүг дөхүүлээд өгсөн болно. Зам дээр гараа гозойлгож, нэг чийчаа олж суугаад эргэж тойрч байсан ч аштай юу. Дэжид минь, чи одоо хүүгийн дээл хувцсыг нь шидэж үз! гэхэд ширдгээ ширсээр суусан эх:

	— Хүү минь эндээ ойр суух болсон хойно яамай. Оёлгүй яах вэ! гэжээ.

	Харин чихэнд нь сонстож байгаа энэ бүх үг яриа, зүүд, үнэн байдал хоёрын аль нь болохыг гүйцэд ухаараагүй жаал хүү инээмсэглэн өндийж билээ.

	Ажиглавал зүүн ханын толгойд нар туссан харагдаж байв. Өглөө болж баймаар атал зүүн ханын толгойд нар тусдаг нь юу бил ээ? Хүүд хачин санагдаад явчихжээ.

	Өглөөний нар хүүшилдэг энэ намаржаанд харин оройн нар аргамжаатай юм шиг удтал хоргодон гийж байдгийг өдрөөр унтаад орой сэрсэн жаал хүү яахан санах бил ээ. Хүүшийн намаржааны наран гэнэт ойртож сая мандаад, тэр хүүгийн сургуульдаа явах болсон баясгалант өглөө эхэлж байгаа юм шиг санагдсаар байжээ.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

